http://paperekoa.berria.info/plaza/2009-11-03/044/003/Belauneko_mina.htm
2009-11-03




768 hitz

Giza hezurduran oinarrizko eremua da belauna. Ibiltzeko, korrika egiteko, jauzi egiteko edo makurtzeko zubi lana egiten du lokailu horrek, gorputzaren pisu osoari eusteaz gain. Bereziki zaintzeak merezi du.

Belauneko mina

Jabier Agirre - Medikuntza 

Belaunekoa da giltzaduretako minik usuenetakoa. Eta arrazoirik ohikoena artrosia den arren, tendinitisak, zaintiratuek edo bihurrituek ere eragin dezakete belauneko mina, meniskoen hausturak edo urradurak ahaztu gabe. Lesioaren larritasunaren arabera, botika bidezko tratamendua aukeratuko du medikuak, eta kirurgia beti kasurik grabeenetarako utzi. 

Ez da harritzekoa belaunak lesio ugari izatea. Giltzadura horrek ematen baitigu, ibili, korrika egin, makurtu, eta ohikoak diren beste hainbat jarduera egiteko modua, gorputz osoaren pisuari eusteaz gain. 
Zergatik sortzen da belauneko mina? 

Belaunaren eginkizun nagusia gontz moduan jokatzea da, hau da, hanka osatzen duten bi hezur luzeen arteko -izterrezurraren eta tibiaren arteko- lotura egitea, eta hezurren mugikortasuna erraztea. Bi hezur horien muturrak muskulu, lokailu eta tendoi ugariz lotu eta babestuta daude. Horregatik, belaunarekin lotutako arazo asko traumatismo baten ondotik agertzen dira, edo baita adinak edo erabilerak eragindako giltzaduraren desgasteagatik. 

Zaintiratuak edo distentsioak 

Horrelako lesioetan belauneko giharrak edo lokailuak erasaten dira, kolpe bat edo bihurritu bat jasan ondoren. Sintoma nagusiak, berriz, belauneko hantura eta ibiltzerakoan mina izan ohi dira. Tratamendu gisa, belauna benda estu batekin babestea gomendatzen da, artikulazioa atsedenean mantentzen dugun bitartean. 
Meniskoa urratu edo hautsi
 Meniskoak kolpeak amortiguatu eta artikulazioaren egonkortasuna eta mugikortasuna errazten duten kuxin edo burko txiki moduko batzuk dira; giltzaduraren barruan eta artikulatzen diren hezurren artean daude. Zaintiratu bat gertatzean, adibidez, lesio horrek meniskoa urra edo apur dezake. Mina, hantura, klaska-hotsa eta belauneko egonkortasunik eza eta ahuldade sentipena dira sintoma nagusiak. Muskuluak indartzeko ariketak egitea gomendatzen da; baina lesioaren larritasunaren arabera, gerta daiteke kirurgia beste erremediorik ez egotea. 
Artritisa 
Giltzaduraren handitzea da, zehazkiago esateko hura estali edo biltzen duen mintzaren handitzea (sinobiala esaten zaionarena). Akutua edo kronikoa izan daiteke, eta hainbat arrazoik eragina. Mina eta hantura dira sintoma nagusiak. Aurreneko fasean, pisua galtzea, belaunetako muskuluak indartzen dituzten ariketak egitea, giltzaduran beroa aplikatzea edo masajeak, eta antzeko neurriekin hobekuntza sentituko da. Analgesikoek eta anti-inflamatorioek mina eta hantura baretuko dituzte. Hala ere, zenbait kasutan ebakuntza kirurgikoa ezinbestekoa izango da. 
Tendinitisa 
Korrika egiterakoan, jauzi egin edo bizikletan ibiltzerakoan tendoien gehiegizko erabilerak jauzilariaren belauna bezala ezagutzen den egoera ekar dezake, alegia, muskuluak tendoien gainean eragindako gainkarga. Sintomak hauek dira: indar-galera belaunean, mina ibiltzean edo jaikitzean, eta abar. Tratamendu gisa, korronte elektrikoak, masajeak eta giharretako ariketak gomendatzen dira, eta egoerak ez badu hobera egiten, operazio kirurgikora jo beharko da. 
Artrosia, bestelako kontua 

Aurreko guztien gainetik, artrosia da belauneko minaren arrazoirik usuenetakoa. 40 urtetik gorako pertsonei erasaten die gehienbat, eta kartilagoa -alegia, hezurrak estali eta marruskaduratik babesten dituen ehuna- pixkanaka gastatu, higatu edo zahartu egiten denean gertatzen da. 

Sintomak. Artrosiak mina sorrarazten du; goizean ohetik jaikitzean gogorragoa izan ohi da, edo baita eserita egon ondoren jaikitzerakoan ere. Beste sintoma batzuk ere agertzen dira: belauna handitzea eta sorgortzea, artikulazioa erabat tolesteko ezintasuna, eta giltzaduraren deformazioa, azken finean. 

Tratamendua. Mina arintzeko eta artikulazioaren mugikortasuna hobetzeko, hanturaren kontrakoak hartzea gomendatzen da, edo infiltrazioak egitea, eta, beharrezkoa izanez gero, baita errehabilitazio ariketak ere. Baina funtzio ezintasuna agertzen denean, kirurgia izango da konponbiderik onena. 

Noiz operatu? 

Mina ezgaitzailea bada, edo giltzaduraren blokeoa dela-eta mugikortasuna oso mugatua badago, ebakuntza kirurgikoa gomendatzen da; ondorengo bi operazio hauetako bat aukeran: 
Artroskopia. Oso egokia da meniskoetako arazoak badaude, edo tendoietako nahiz lokailuetako lesiorik badago, edo belaun hezurra hautsita. Endoskopia bidez egiten da, hau da, ehun kaltetuak konpondu edo kanpora aterako dituen gailu bat giltzaduraren barruan sartuz. Horretarako, ebaki txiki batzuk egiten dira belaunean. Kasurik gehienetan, eria bere etxera joango da operatu ostean. 

Artikulazioa ordeztea (protesia). Giltzadura higatua badago (artrosiaren kasuan gertatzen den bezala), belauneko artikulazioa erabat ordeztea gomendatzen da, protesi bat erabiliz. Anestesia orokorrarekin, belaun hezurra erretiratu egiten da, tibiaren eta femurraren gainazalak lisatu egiten dira, eta protesia haren lekuan ezartzen da. Ebakuntza horrek aurrekoak baino kalte edo eraso handiagoa dakarkio gaixoaren belaunari, eta ospitalean egun batzuk eman beharko ditu. Dena den, gaur egun teknika kirurgikoak aurrerapauso handiak eman ditu, eta, kasu jakin batzuetan, mediuek badute aukera prozedura ez hain erasokorrak erabiltzeko. Teknika horrek ospitaleratze egun gutxiago behar ditu eta susperraldia bizkorragoa izango da. 
Aztura onak belaunarentzat 
Argaltzea. Gehiegizko pisuak ahalegin gehigarria eskatzen die belaunei. 
Izotza jartzea. Izotzez betetako poltsa batek handitzea eta mina arintzen ditu 
Ariketa samurrak egitea. Gimnastikak edo aqua-gym moduko kirolek muskuluak indartu eta giltzaduraren mugikortasuna errazten dute. Mina eragin dezaketen ariketak, berriz, esaterako eskailerak igo eta jaistea, korrika edo jauzia egitea, eta abar saihestu egin beharko lirateke. Ibiltzean egonkortasunik ez badu, makila edo bastoia erabil daiteke. 
Belaunak babestekoak erabiltzea. Zenbait kasutan gomendatzeko modukoak dira, eremu horren gaineko kargak gutxitzen direlako. 
Berotze ariketak. Ahalegin fisiko gogorrari ekin aurretik egin. 
